
IKONCHILIK VA QAZIB OLISH SANOATI 

SOHASIDA PSIXOLOGIK SALOMATLIKNI 
QO‘LLAB-QUVVATLASH TIZIMI

Sh.U. Turobova
Jismoniy tarbiya va sport bo‘yicha mutaxassislarni 

qayta tayyorlash va malakasini oshirish instituti,
mustaqil izlanuvchi

Annotatsiya: Maqolada konchilik va qazib olish sanoati sohasidagi og‘ir mehnat shartlari xodimlarning psixologik holatiga 
ta’siri o‘rganilgan. Tadqiqot natijalari moddiy barqarorlik, xavfsizlik va o‘zini namoyon etish kabi ehtiyojlar ustuvorligini 
ko‘rsatgan. Psixologik xizmat, ochiq muloqot va rahbarlarning yordamchi roli bu muammolarni yumshatishda muhim omil 
sifatida belgilangan.

Kalit so‘zlar: konchilik, psixologik salomatlik, ehtiyojlar, stress, ish muhiti, psixologig xizmat, xavfsizlik, psixik barqarorlik 
va madaniyat.
Abstract: The article examines the impact of harsh working conditions in the mining and extractive industries on employees’ 
psychological well-being. Research findings highlight the prioritization of needs such as material stability, safety, and 
self-realization. Psychological support, open communication, and the supportive role of leadership are identified as key 
factors in alleviating these issues.

Key words: mining, psychological well-being, needs, stress, work environment, psychological service, safety, mental 
resilience and culture.
Аннотация: В статье исследуется влияние тяжёлых условий труда в сфере горнодобывающей промышленности на 
психологическое состояние работников. Результаты исследования показали приоритетность таких потребностей, 
как материальная стабильность, безопасность и самореализация. Психологическая поддержка, открытое 
общение и вспомогательная роль руководителей определены как важные факторы в смягчении этих проблем.

Ключевые слова: горнодобыча, психологическое здоровье, потребности, стресс, рабочая среда, психологическая 
служба, безопасность, психическая устойчивость и культура.

K I R I S H
O‘zbekistonda konchilik va qazib olish sanoati iqtisodiyotning strategik tarmoqlaridan biri sifatida jadal 

rivojlanib borar ekan, ushbu sohada mehnat faoliyatining o‘ta xavfli, jismoniy va ruhiy jihatdan yuqori talabchanligi 
ishchi-xodimlarning psixologik salomatligini ta’minlash masalasini alohida dolzarb masala sifatida kun tartibiga 
qo‘ymoqda. Uzoq smenalar, vaxta sharoiti va (yoki) yer ostidagi izolyatsiyalangan muhit, xavfsizlik bilan bog‘liq 
tavakkalchiliklar va ish yuklamasining yuqoriligi ishchi-xodimlarda charchoq, stress, xavotir, depressiya va kasbiy 
so‘nish holatlarining shakllanishiga olib kelmoqda. Shu bois konchilik tarmog‘ida psixologik xizmat tizimini tashkil 
etish, xodimlarning psixik barqarorligi va mehnat faoliyati samaradorligini ta’minlash davlatimizning “mehnat 
siyosati” va “inson kapitalini rivojlantirish” strategiyalarining muhim yo‘nalishlaridan biri sifatida ko‘rilmoqda.

M A V Z U G A  O I D  A D A B I Y O T L A R  S H A R H I
Konchilik va qazib olish sanoati an’anaviy ravishda jismoniy jihatdan og‘ir mehnat sharoiti bilan tanilgan 

bo‘lsa-da, so‘nggi yillarda konchilarning psixologik salomatligi va farovonligiga ham tobora katta e’tibor 
qaratilmoqda. Psixologik salomatlik har bir sohada muhim masalaga aylanar ekan, konchilar duch kelayotgan 
o‘ziga xos muammolarni tushunish va ish joyidagi madaniyat hamda rag‘batlantirish va (yoki) qo‘llab-quvvatlash 
tizimlarini takomillashtirish orqali ishchi-xodimlarning asosiy ehtiyojlardan qoniqqanlik darajasini oshirish juda 
muhimdir.

Konchilik va qazib olish sanoati sohasidagi ish muhiti uzoq ish soatlari, og‘ir jismoniy mehnat va ko‘pincha 
olis hududlardagi ish (vaxta usuli) sharoiti bilan tavsiflanadi. Konchilar xavfli holatlarda, yuqori stressorlar 
ta’sirida faoliyat yuritadilar va xavfsizlik doimo birinchi o‘rinda turadi. Bunday og‘ir mehnat sharoiti jismoniygina 

I emas, balki ruhiy bosimni ham keltirib chiqaradi va shu bois ish beruvchilar uchun ishchi-xodimlarning psixologik 
salomatligini ustuvor yo‘nalish sifatida qo‘llab-quvvatlovchi (rag‘batlantiruvchi) muhit yaratish muhim ahamiyat 
kasb etadi.

Jismoniy mehnatning og‘irligi ko‘lami ma’lum bo‘lsa-da, uning psixologik ta’siri ko‘p hollarda yetarlicha 
baholanmagan. Konchilar uzoq vaqt oilasidan (shaxsiy turmush tarzidan) uzoqda bo‘lish, ijtimoiy izolyatsiya 
va ishlab chiqarish rejalarini bajarish bosimi sababli xavotir, stress va (yoki) depressiya holatlarini boshdan 
kechirishlari mumkin.

Konchilik va qazib olish sanoati sohasidagi shiddatli ish madaniyati – uzoq smenalar va yuqori ish 
unumdorligiga yo‘naltirilgan (vaxta usulidagi) talablar, ko‘pincha psixologik salomatlik haqida to‘g‘ridan 
to‘g‘ri qayg‘urish uchun o‘rin qoldirmaydi. Ko‘plab konchilar o‘z shaxsiy va (yoki) oilaviy muammolari haqida 
so‘zlashishni “zaiflik belgisi” sifatida qabul qilishlaridan cho‘chiydilar. Bu esa konchilar ongida “bardosh ber, 
shikoyat qilma” kabi stereotip fikrni yanada mustahkamlanishiga olib keladi. Natijada psixologik muammolar o‘z 
vaqtida aniqlanmaydi va korreksiyalanmaydi. Bu esa uzoq muddatli (surunkali) oqibatlarga, ya’ni emotsional 
toliqish sindromi yoki og‘ir depressiya holatlariga olib keladi.

Boshqa tomondan, sog‘lom ish muhiti madaniyati konchilarning psixologik holatiga kuchli ta’sir ko‘rsatadi. 
O‘zining psixologik salomatligi haqida qayg‘urishni rag‘batlantirish, ishchi-xodimlarga psixologik yordam 
xizmatlarini taqdim etish va samarali qo‘llab-quvvatlash tizimini yo‘lga qo‘yish orqali ularning umumiy hayotiy 
farovonligini oshirish mumkin. Psixologik salomatlik jismoniy xavfsizlik kabi muhim ekanligini tan olish shaxsiy 
va kasbiy muvozanatga asoslangan ish muhitini yaratishda hal qiluvchi qadam hisoblanadi.

Shubhasiz, konchilik va qazib olish sanoati faoliyatidagi jismoniy talabchanlik tanani charchatadi, ammo bu 
holat, o‘z navbatida, psixologik salomatlikka ham jiddiy ta’sir ko‘rsatishi ko‘p hollarda in beruvchilar nazaridan 
chetda qolmoqda. Uzoq smenalar (vaxta sharoiti) va og‘ir jismoniy mehnat natijasida paydo bo‘ladigan 
charchoq, emotsional toliqish, asabiylik va stressni boshqarishda juda qiyinchiliklarga sabab bo‘ladi. Sababi, 
konchilar xavfli muhitda ishlab, doimo ehtiyotkorlikni saqlashga majbur bo‘ladilar. Bunday doimiy hushyorlik 
holati konchilarda xavotirni kuchaytiradi, ayniqsa, shaxsiy xavfsizlik yoki hamkasblarining hayoti (holati) 
uchun tashvishlanish kuchli stressor vazifasini o‘taydi. Shuningdek, vaxta usulida uzoq muddat oiladan ajralib 
yashash va yer ostida ijtimoiy aloqalarning cheklanishi konchilar psixikasida yakkalik va (yoki) yolg‘izlik hissini 
kuchaytiradi.

Konchilik va qazib olish sanoati sohasida psixologik salomatlikni mustahkamlash, avvalo, vaxta sharoitida 
bo‘lsa ham rag‘batlantiruvchi ish muhitini shakllantirish va ishchi-xodimlar uchun zarur resurslarni taqdim 
etishdan boshlanadi.

Quyida xorijiy mutaxassislar tomonidan amalga oshirish mumkin bo‘lgan bir qator chora-tadbirlar va ularni 
amalga oshirish mexanizmlari haqida mulohazalarni keltiramiz [1]:

1. Ochiq muloqotni rag‘batlantirish: konchilar o‘z psixologik holatlari haqida erkin gapira olishi, tanqid yoki 
stigma qo‘rquvisiz fikr bildirishi lozim.

2.  Psixologik salomatlik bo‘yicha resurslarni ta’minlash: ish beruvchilar psixologik maslahat xizmatlari, 
rivojlantiruvchi va (yoki) korreksiyalovchi dasturlar, stressni boshqarish hamda farovonlikni oshirishga qaratilgan 
seminar-treninglarni taklif etishlari zarur.

3.  Ish va hayot muvozanatini ta’minlash: ayniqsa, olis hududlarda (vaxta sharoitida) ishlovchi konchilar 
dam olish va tiklanish borasida o‘zlari uchun vaqt ajratish imkoniyatiga ega bo‘lishi kerak.

4. Rahbarlar uchun tayyorgarlik: rahbarlar va menejerlar psixologik muammolar belgilarini taniy olish va 
jamoa a’zolariga qanday yordam berishni bilish bo‘yicha o‘qitilishi kerak.

5.  Jamoaviy qo‘llab-quvvatlash (jipslik yoki team building): ishchilar o‘rtasida birdamlik va hamjihatlikni 
kuchaytirish yakkalik hissini kamaytiradi, jamoani shakllantiradi hamda guruhda sog‘lom psixologik muhitni 
ta’minlaydi.

T A D Q I Q O T  M E T O D O L O G I YA S I
Tadqiqotning metodologik asosi bo‘lib, avvalo ijtimoiy tasavvurlar konsepsiyasi (S.Moscovici va boshqalar) 

[2], muvaffaqiyatga erishish motivi nazariyasi (X.Xekxauzen va boshqalar) [3] hamda shaxsga faoliyatli 
yondoshuv nazariyalari (L.Vigotskiy va boshqalar) [4], o‘zbek olimlarining psixologik xizmatni tashkil etish 
bo‘yicha ishlab chiqqan nazariy yondoshuvlari (Sh.Barotov boshqalar) [5] ham xizmat qildi. 

T A H L I L  V A  N A T I J A L A R
Tadqiqotda A.Maslouning “Shaxsdagi asosiy ehtiyojlardan qoniqqanlik darajasini o‘rganish” metodikasidan 

[6] foydalanib, konchilardagi faoliyat motivatsiyasi va shaxsiy rivojlanishining tuzilmaviy modeli mohiyati ochib 
berildi. Metodika shaxsdagi asosiy ehtiyojlarning qondirilish darajasini aniqlashga qaratilgan bo‘lib, qo‘lga 

Ikiritilgan natijalar konchilar faoliyatidagi motivatsion ustuvorlikni tahlil qilish imkonini beradi. Tadqiqotda ushbu 

metodika konchilik va qazib olish sanoati sohasidagi shaxslar uchun moslashtirildi.
Dastlabki tadqiqot natijalariga ko‘ra, konchilarda moddiy ehtiyojlarning qondirilish darajasi o‘rtadan yuqori 

(66,7%) bo‘lib, bu sohada ishlayotgan shaxslar uchun ish haqining barqarorligi va moddiy xavfsizlik muhim 
motivator ekanini ko‘rsatadi. Ish haqi va ustama to‘lovlar mehnatdan qoniqishni belgilaydigan asosiy omillardan 
biri hisoblanadi. Ijtimoiy-psixologik jihatdan bu ishchi-xodimlarda barqarorlikka intilish, ish joyiga sadoqat, 
xavfsizlik orqali ishonch hissini kuchaytiradi. Moddiy qoniqish darajasi yuqori bo‘lgan konchilarlarda stressga 
chidamlilik, ruhiy barqarorlik va mehnat faolligi ham yuqori bo‘ladi.

1-jadval. Konchilik va qazib olish sanoati ishchi-xodimlaridagi asosiy ehtiyojlardan qoniqqanlik darajasi

Ehtiyoj turi Tasdiqlar Jami ball Qondirilish darajasi (%)

Moddiy 4, 8, 13 28 66.7

Xavfsizlik 3, 6, 10 27 64.3

Ijtimoiy 2, 5, 15 18 42.9

Tan olinish 1, 9, 12 22 52.4

O‘zini ro‘yobga chiqarish 7, 11, 14 27 64.3

Xavfsizlik ehtiyojlari ko‘rsatkichi konchilik sharoitida eng muhim psixologik ustuvorliklardan birini aks 
ettiradi. 64,3% qondirilish darajasi shaxs uchun ish muhitidagi xavfsizlik va jismoniy muhofaza ehtiyoji doimiy 
ravishda muhimligini ko‘rsatadi. Konchilarning ish joyi yer ostidagi izolyatsiyalangan muhit, jarohat xavfi va 
favqulodda holatlar bilan bog‘liq bo‘lgani sababli, ularda to‘liq ishonch muhitini shakllantirish, rahbariyat bilan 
ochiq muloqot va xavfsizlik qoidalariga so‘zsiz rioya etish psixologik barqarorlikning asosiy shartlaridan biri 
hisoblanadi. Xavfsizlik ehtiyojining yuqori darajada qondirilishi xodimlarda kasbiy o‘zini himoya qilish qobiliyati 
va jamoaviy mas’uliyat hissini ham mustahkamlaydi.

Konchilarda ijtimoiy ehtiyojlar nisbatan past darajada – 42,9% qondirilgan. Bu holat ish sharoitining 
izolyatsiyalanganligi, uzoq smenalar va noqulay muloqot imkoniyatlari bilan izohlanadi. Ijtimoiy aloqalarning 
cheklanganligi konchilarda yolg‘izlik hissi, emotsional toliqish va muloqot yetishmovchiligini keltirib chiqaradi. 
Bunday sharoitda jamoaviy jipslik va o‘zaro qo‘llab-quvvatlovni kuchaytirish, psixologik treninglar va ivent-
menejement platformalarini yo‘lga qo‘yish muhim ahamiyatga ega. Ijtimoiy ehtiyojning to‘liq qondirilishi 
konchining o‘z mehnat jamoasiga tegishlilik hissini kuchaytiradi va motivatsiyani yanada barqarorlashtiradi.

Tan olinish ehtiyojining 52,4% darajadagi natijasi, konchilarning kasbiy faoliyatida mehnati qadrlanishini 
va atrofdagilar tomonidan e’tirof etilishini muhim deb hisoblashlarini ko‘rsatadi. Ijtimoiy-psixologik nuqtai 
nazardan bu ehtiyoj konchilarning o‘zini o‘zi qadrlash darajasi va kasbiy faoliyatdan ichki qoniqish bilan 
chambarchas bog‘liq. Konchilik va qazib olish sanoati sohasida bu omil rahbarlar tomonidan adolatli baholash, 
mehnat natijalarini ochiq tan olish va jamoa oldida e’tirof etish orqali qondiriladi. Tan olinish ehtiyoji yetarlicha 
qondirilmagan taqdirda, konchilarda ishtiyoqsizlik, shijoatsizlik va mehnat unumdorligining pasayishi kuzatilishi 
mumkin.

Konchilarda o‘zini ro‘yobga chiqarish ehtiyoji yuqori darajada – 64,3%. Bu natija konchilarning kasbiy 
faoliyatda yangi malakalarni egallash, o‘z imkoniyatlarini to‘liq namoyon etish va innovatsion yondashuvlarga 
qiziqishi kuchli ekanini ko‘rsatadi. Psixologik nuqtai nazardan bu ehtiyoj shaxsning ijodiy faollik, mustaqil 
qaror qabul qilish va professional o‘sish bilan bog‘liq ehtiyojlarini qamrab oladi. Bunday shaxslarda psixologik 
avtonomiya, ichki motivatsiya va faol hayotiy pozitsiya shakllangan bo‘ladi. Agar tashkilot ushbu ehtiyojni 
qo‘llab-quvvatlasa, ishchi-xodimlarda faoliyat samaradorligi va mehnatdan ma’naviy qoniqish ortib boradi.

X U L O S A  V A  T A K L I F L A R
Konchilik va qazib olish sanoati sohasida psixologik salomatlikni samarali qo‘llab-quvvatlash tizimi madaniy 

o‘zgarish, ochiq muloqot, psixologik yordam resurslari, rahbarlarni tayyorlash va ish sharoitlarini yaxshilashni 
o‘z ichiga olgan ko‘p qirrali yondashuvni talab etadi. Bunday tizimni joriy etgan kompaniyalar o‘z xodimlarining 
psixologik farovonligini oshiradi, bu esa xavfsiz, samarali va barqaror ish muhitini ta’minlaydi.

Metodika insonning ichki motivatsion tizimini aniqlashda, ayniqsa xavfli va jismoniy jihatdan og‘ir mehnat 
sharoitida faoliyat yurituvchi shaxslar uchun samarali hisoblanadi. Natijalar shaxsning psixik barqarorligi va 
mehnat faoliyati samaradorligini ta’minlash uchun zarur psixologik xizmat choralarini belgilash imkonini yaratadi. 
Konchilik sohasidagi tadqiqotlarda bu metodika ishchilarning moddiy, xavfsizlik va ro‘yobga chiqish ehtiyojlarini 
to‘g‘ri baholash, hamda ularning kasbiy motivatsiyasini qo‘llab-quvvatlashda muhim ilmiy asos bo‘lib xizmat 
qiladi.

I Tadqiqot ishimizdan olingan natijalar konchilarning ehtiyojlar ierarxiyasida xavfsizlik, moddiy barqarorlik va 
o‘zini ro‘yobga chiqarish ehtiyojlari yetakchi o‘rinda ekanini tasdiqlaydi. Bu mehnat muhitidagi xavf va izolyatsiya 
sharoitida shaxsning barqarorlikka va kasbiy o‘sishga intilishini ifoda etadi. Tan olinish va ijtimoiy ehtiyojlar 
nisbatan past bo‘lgani uchun psixologik xizmat tizimlari jamoaviy muloqotni kengaytirish, rag‘batlantirish va 
ijtimoiy qo‘llab-quvvatlashni kuchaytirish orqali xodimlarning umumiy psixologik salomatligini mustahkamlashi 
zarur.

